
Энэ баримт бичигт туссан үзэл бодол, дүн шинжилгээ, зөвлөмж нь 
НҮБХХ, түүний Гүйцэтгэх зөвлөл, Гишүүн орнуудынх биш юм. 
 
НҮБХХ-өөс урьдчилан зөвшөөрөл авахгүйгээр энэ баримт бичгийг 

болон бусад аль ч хэлбэрээр дахин хэвлэх, аливаа системд хадгалах, 
дамжуулахыг хориглоно. 

ТАЛАРХАЛ 

 
Тус тайланг бэлтгэхэд олон хүний хүчин чармайлт орсон юм. Тайланг улс 
орнуудын жишээг судалсан дараахь хүмүүсиийн эх судалгаанд үндэслэн 
бэлтгэв. Үүнд Бангладеш - Др. Шармийн Муршид, Др. Мобассэр Монем, Др. 
Тазийн Муршид; Энэтхэг - Хөгжиж буй орнуудын судалгааны төвийн Санжай 
Кумар; Индонез - Сонгуулийн шинэтгэлийн төвийн Хадар Нафис Гумай; 
Балбын вант улс - Лок Раж Барал; Пакистан - Ахмед Билал Мэхбуб; Филиппин 
- Улс төр, сонгуулийн шинэчлэлийн хүрээлэнгийн Рамон С. Касипл, Мариа 
Сониа Б. Атиенза Линиан, Роза Бэлла М. Киндоза, Лалайнэ Н. Марфил-
Апуган, Жэй Мартин С.Аблоба, Артуро Геррэро Т. Линиан; Тайланд - 
Хөгжлийн ирээдүй судлалын хүрээлэнгийн Сутании Бинтасан нар болно. 
Дээрх эх судалгааг хянаж боловсруулахад НҮБХХ-ийн Бангладеш, Индонез, 
Балба, Филиппин, Тайланд дахь салбарын ажилтан Нажиа Нашимий, Фида 
Насрала, Мухаммэд Хусэйн, Луиз Мартинез-Бетанзос, Эммануэль Буэндиа, 
Сомчай Енсаби, Эдин Элсэтэр нар болон НҮБХХ-ийн Сонгуулийн дэмжлэг 
үзүүлэх олон улсын хөтөлбөрийн жендэрийн зөвлөх Жюлиа Баллингтон, 
Картер төвийн Эвэри Давис-Робертс, Чөлөөт сонгуулийн Азийн сүлжээний 
Бидхаяк Дас, Гречен Луксингер нар оролцов.  
 
НҮБХХ-ийн Ази, Номхон далайн бүсийн төвийн Саймон Алексис Финлий, 
Софи Кан нар тайлан бэлтгэх ажлыг ерөнхий удирдлагаар хангасан болно. 

1. Оршил 
 
1980-аад оны сүүлээр дэлхийн хүйтэн дайн төгсч, коммунист дэглэм, эсвэл 
дотоодын зөрчилтэй байсан Азийн олон оронд ардчилсан сонгууль явагдаж 
эхэлсэн билээ. Засаглалын бат бэх, тогтвортой хэлбэр хэмээн тооцогдож 
байсан захиргаадлын дэглэмийн задрал ардчилалд шилжих үйл явцтай хамт 
өрнөв. Монгол оронд болсон эсэргүүцлийн жагсаалын үр дүнд 1990 онд анхны 
чөлөөт ардчилсан сонгууль явагдсан бол Камбож олон арван жил үргэлжилсэн 
дайн, улс төрийн мөргөлдөөний дараа 1993 онд НҮБ-аас сонгуулийн үйл 
ажиллагааг удирдан явуулах дэмжлэг хүсчээ.  
 
Ардчилсан тогтолцоо ийнхүү эрчимтэй тэлсний үр дүнд Эрх чөлөөний ордны1 
мэдээлснээр 1990-2010 онд сонгуульт ардчиллын тоо 76-аас 116 болж, 
дэлхийн нийт улс орны 41 хувь нь ардчилсан байсан бол 60 хувь болж өссөн 
байна. 
 
Энэ хугацаанд олон улсын хамтын нийгэмлэгийн дунд сонгуулийг ардчиллын 
эцсийн зорилго, эмзэг орнуудад ардчилал тогтоох, цэргийн тусламж үзүүлэх 
ажиллагаагаа дуусгавар болгох цэг хэмээн үзэх нь түгээмэл байв. Иймээс 
сонгуульт ардчилал тооны хувьд өссөн хэдий ч улс төрийн оролцоо, 
төлөөллийг нэмэгдүүлэх, хариуцлагын тогтолцоог бэхжүүлэх, сонгуулийг улс 
төрийн өөрчлөлтийн хууль ёсны хэрэгсэл болгон ашиглах зэрэг ардчиллын 
өргөн шинэтгэлийг олон орон өнөө хэр хийж чадаагүй байна. 
 
Олон орон сонгуульт ардчиллыг ихээхэн өндөр үнээр олж авч байна. 
Сонгуулийн ширүүн өрсөлдөөний золиос болж олон зуун хүн жил бүр амиа 
алдсаар байна. Сонгуулийн хүчирхийлэл нь сонгогчдын ирцийг бууруулах, 
сонгогчдын бүртгэлд нөлөөлөх, нэр дэвшигчид өрсөлдөхөөс татгалзах, 
нийгмийг бутаргах, тэр ч байтугай сонгуулийг хойшлуулах, эсвэл бүр цуцлах 
үр дагаварт хүргэж болно. Сонгуулийн хүчирхийлэл нь шинэ үзэгдэл биш 
боловч Афганистанд сүүлийн жилүүдэд санал өгөхөд гарсан үйл явц нь 
чөлөөт, ардчилсан сонгууль явуулахад аюулгүй орчин бүрдүүлэхийн чухлыг 
харууллаа. Гэхдээ сонгуулийн хүчирхийлэл бол зөвхөн шилжилтийн болон 
эмзэг улс оронд гардаг зүйл биш юм. Ардчилал тогтоод удаж байгаа Азийн 
орнуудад ч хүчирхийлэл гарсан жишээ байна. Үүнд, Тайландад 2006 онд 
төрийн эргэлт хийж Ерөнхий сайд Таксин Шинватраг огцруулснаас хойш 
гарсан гудамжны жагсаал олон улсын анхааарлыг татсанаас эхлээд 
Филиппиний Магинданао аралд 2010 онд сонгуульд нэр дэвшигчдийн 
хамгаалалтын цуваанд халдаж нийт 57 хүн, түүний дотор 34 сэтгүүлчийн 
амийг сүйтгэсэн зэргийг дурдаж болно. 
 

                                           
 
1 Freedom House, ‘Freedom in the World 2010: Erosion of Freedom Intensifies’, selected data from 
Freedom House’s annual survey of political rights and civil liberties, 2010. 

Эдгээр жишээ нь сонгуулийг амжилттай, хүчирхийллээс ангид явуулахын 
тулд ардчиллыг хөгжүүлэх зорилтыг зөвхөн “нэг сонгуулийн” үйл 
ажиллагаанаас цааш харах шаардлагатай болохыг анхааруулж байна. Эсрэгээр, 
сонгуулийг ардчиллыг хөгжүүлэх үйл явцын эцсийн зорилго бус, харин 
хэмжүүр нь хэмээн үзэж сонгуулийг чөлөөтэй, шударга, тайван явуулахад 
шаардлагатай үйл явцыг бүхэлд нь сайтар ойлгох нь зүйтэй юм. Эдгээр 
зорилтод хүрэхийн тулд сонгуулийн үйл явцад бэлтгэл шатнаас эхлээд 
сонгуулийн төв байгууллага, улс төрийн хүчнүүд, засгийн газрын болон хууль 
сахиулах байгууллага, иргэний бүлгүүд, хэвлэл мэдээллийн хэрэгсэл, шударга 
ёсыг сахиулагч байгууллага, хүн бүр, талуудын идэвхтэй оролцоонд түшиглэх 
шаардлагатай болж байна. Иймээс НҮБ-ын Хөгжлийн хөтөлбөр (НҮБХХ) 
сонгуулийн үйл ажиллагаанд үзүүлэх дэмжлэгтээ ээлжит сонгуульд 
төвлөрөхөөс илүү ардчилсан засаглалын хүрээнд урт хугацааны 
төлөвлөгөөтэйгээр хэрэгжүүлэх чиг хандлагыг баримтлах боллоо.  
 
Өмнөд болон Зүүн өмнөд Азийн Бангладеш,Энэтхэг, Индонез, Балбын вант 
улс, Пакистан, Филиппин, Тайван гэсэн 7 оронд сонгуулийн үеийн 
хүчирхийллийн жишээг судалсны үндсэн дээр дээрх хандлагыг онцлон 
гаргахыг НҮБХХ зорилго болгов. Эдгээр товхимлын эцсийн зорилго нь 
ардчилсан засаглалыг бэхжүүлэхэд шаардагдах бодлого, эрх зүй, институцийн 
өөрчлөлтийг чиглүүлэхэд тустай улс орнуудын бодит жишээ, сургамжийг 
толилуулах явдал юм.  
 
Ерөнхийдөө, хүчирхийлэл бий болгож байгаа нөхцөл байдал тус бүрийг 
ойлгохын тулд тухайн орны улс төр, түүхэн нөхцөл байдлыг түүний 
сонгуулийн болон ардчиллын институци, үйл явцтай хамт авч үзэх 
шаардлагатай болохыг судалгаа харуулж байна. Улс төрийн системийн бүтэц, 
механизм чухал ч сонгуулийн луйврын тухай бодит болон хийсвэр төсөөлөл, 
авлига, тал тохой татах, улс төрийн бялуу хуваах, улс төр нь бизнесийн ашиг 
сонирхлыг гүйцэлдүүлэх механизм хэмээх ойлголт, үндэстэн ястан, шашин, 
эдийн засаг, нийгмийн зөрчил, эрх зөрчигдөх зэрэг сонгуулийн хүчирхийлэл 
бий болгож байгаа бусад чухал асуудлыг шийдвэрлэх шаардлагатай.  
 
Жишээ судалгаа бүрийг фокус бүлгийн хэлэлцүүлэгт үндэслэв. Тухайн орон 
бүрийн түүхэн нөхцөл байдал болон түүний сонгуулийн тогтолцоог бүрдүүлж 
байгаа институцийн тухай өгүүлэхийн зэрэгцээ сонгуулийн хүчирхийлэлд 
газар дээр нь өртсөн хүмүүсийн бодит туршлага, төрсөн бодлыг тусгаснаар 
жишээг улам баяжуулжээ.  
 
Эдгээр жишээ судалгаанд тусгасан мэдээлэлд үндэслэн сонгуулийн 
хүчирхийлэлтэй холбоотой үзэл баримтлалыг тодорхой болгох, бүс нутаг дахь 
сонгуулийн хүчирхийллийн төлөв байдал, сонгуулийн хүчирхийлэл үйлдэгч 
хэн болохыг тогтоох, сонгуулийн хүчирхийллийг бууруулахад чиглэсэн товч 
зөвлөмж гаргахад тус товхимлын зорилго оршиж байна.  

2. Сонгуулийн хүчирхийлэл гэж юу вэ? 
 
Сонгуулийн хүчирхийлэл нь тухайн нөхцөл байдлаас хамаардаг учраас түүний 
хэлбэр орон бүрт өөр өөр байхад гайхах зүйлгүй юм. Үүний зэрэгцээ 
хүчирхийллийн цаадах улс төрөөс шалтгаалан түүний тодорхойлолтыг тухайн 
нэг орны хувьд ч гаргаж болно. Гэхдээ судалгаанд хамрагдсан орнуудад 
гарсан сонгуулийн хүчирхийллийн хэлбэрүүдийг нэгтгэн судалж авч үзээд 
НҮБХХ ба судлаачдын сүүлийн үеийн шинжилгээтэй харьцуулан дараах 
байдлаар тодорхойлов: 
 

Сонгуулийн явцад нөлөөлөх зорилготой, эсвэл сонгуулийн өрсөлдөөний 
үед гарсан хүчирхийллийн аливаа үйлдэл, эсвэл хүчирхийлэл хийхээр 
заналхийлэх, айлган сүрдүүлэх, эсвэл бие махбодийн гэмтэл учруулах 
үйлдэл. Хүчирхийлэл нь сонгуулийг хойшлуулах, түүнд саад болох, 
санал хураалтыг тасалдуулах оролдлого хийх замаар сонгуулийн явцад 
нөлөөлөх; эсвэл улс төрийн албан тушаалын төлөө өрсөлдөөнд 
ялагчдыг тогтоох, эсвэл бүх нийтийн санал асуулгын дүнг өөрт 
ашигтай байдлаар өөрчлөх замаар сонгуулийн үр дүнд нөлөөлөх 
зорилготой байдаг. 2  

 
Сонгуулийн хүчирхийллийг судалсны үндсэн дээр түүний үндсэн гурван 
хэлбэрийн талаар зөвшилцөл бий болов. Нэгдэх нь буюу хамгийн илэрхий 
хэлбэр нь бие махбодийн хохирол учруулах явдал юм. Сонгуулийн компанит 
ажлын үеэр нэр дэвшигч, иргэдэд хүч хэрэглэх, халдах, жендэрээс үүдэлтэй 
болон гэмт бүлэглэлийн хүчирхийлэл, улс төрийн аллага үйлдэх зэрэг нь улс 
төрийн сонгуульд өрсөлдөгчдийг сонгуулийг орхих, эсвэл сонгуулийг зогсоох 
үр дүнд хүргэж болох юм.  
 
Хоёрт, аливаа обьект, байшин барилга, иргэд рүү чиглэсэн хүчирхийллийн 
үйлдэл болно. Жишээлбэл, сонгуулийн сурталчилгааны материал, тээврийн 
хэрэгсэл, сонгуулийн байр, саналын хайрцгийг эвдэн сүйтгэх нь тухайн 
сонгогчид саналаа чөлөөтэй, шударгаар өгөхөд саад учруулж болно.  
 
Гуравт, заналхийлэх, айлган сүрдүүлэх нь хүч хэрэглэж буй хэлбэр бөгөөд 
хүчирхийллийн үйлдлийн адил ноцтой үр дүнд хүргэж болно. Ялангуяа, урьд 
өмнө мөргөлдөөн гарч байсан газар хүчирхийлэл үйлдэхээр заналхийлэх нь 
бие махбодийн хүчирхийллийн адил сонгуулийн оролцоо, үр дүнд хүчтэйгээр 
нөлөөлж болно. Энэ нь аливаа улс төрийн намыг дэмжигчдийг тодорхой нэр 
дэвшигчдийн төлөө ажилласны төлөө халдлага хийхээр заналхийлэх, эсвэл 

                                           
 
2 UNDP, ‘Elections and Conflict Prevention: A Guide to Analysis, Planning and Programming’, 2009; 
Sisk T, ‘Elections in Fragile States: Between Voice and Violence’, paper prepared for the International 
Studies Association Annual Meeting in San Francisco, California, on 24–28 March 2008, 2008; 
Fischer J, ‘Electoral Conflict and Violence: A Strategy for Study and Prevention’, Washington D.C., 
International Foundation for Electoral Systems, 2002. 

тодорхой асуудлыг (хүний эрх, газрын эрх г.м.) дэвшүүлэн тавьсны төлөө нэр 
дэвшигчийн амь биед халдахаар заналхийлэх зэрэг байж болно. 
Хүчирхийллийн ажиллагаа нь сонгогчдыг талцуулан хувааж, бүр онцгой 
тохиолдолд нийгмийн суурь зөрчлийг улам хурцатгасан шинэ мөргөлдөөнд ч 
хүргэж болно.     
 
Тус тайланд судалж үзсэн бүх жишээнд сонгуулийн хүчирхийлэл нь сонгууль 
бульхайтай болсон гэсэн таамаглал, эсвэл тайлбартай холбоотой байв.  
Сонгогчдыг худалдан авахаар хуйвалдах, саналын хуудсыг хуурамчаар 
үйлдэх, худал тоолох, сонгогчдын нэрсийн жагсаалтыг өөрчлөх зэргээр 
залилан мэхлэх, эсвэл сонгуулийг луйвардах явдал нь зальдуулсан хэмээн 
үзэж байгаа этгээдүүд, түүний дотор олон нийтийн зүгээс хүч хэрэглэсэн 
эсэргүүцэл үзүүлэх шалтаг болдог. Эрх баригчдад итгэдэггүй ардчилсан 
орнуудад ийм луйвар хийснийг нотлох гэсний хэрэггүй, харин залилан 
мэхэлсэн гэх өчүүхэн сэжүүр, хардлага нь иргэдийн зүгээс эсэргүүцэл 
төрүүлэхэд хангалттай байна. Сонгуулийг хэрхэн явуулахаас олон зүйл 
шалтгаална. Жишээлбэл, Тайландад улс төрийн өрсөлдөгч хоёр тал хоёулаа 
бие биенээ сонгуулийн үйл ажиллагаанд шударга бусаар нөлөөлсөн хэмээн 
үзсэнээс гудамжны эсэргүүцэл хүчирхийлэлд шилжих явцыг түргэтгэх 
шалтгааны нэг болжээ. Бангладешт 2006-2007 онд болсон улс төрийн хямрал 
хүчирхийлэл газар авсан, сонгуулийн тогтолцоонд итгэх иргэдийн итгэл 
байхгүй байсны улмаас түргэссэн байна. Үүний жишээ нь 2007 оны 1 сард 
сонгуулийн үйл явц бүтэлгүйтэхэд 12 сая сонгогчийг хууль бусаар бүртгэсэн 
байжээ. 
 
Иймээс сонгуулийн үйл явц болон сонгуулийн байгууллагын бие даасан 
байдал, тэдгээрийг хэрхэн бүрдүүлж, удирдаж, ажиллуулж байгаа талаарх 
ойлголт сонгуулийн хүчирхийлэлтэй салшгүй холбоотой юм. Сонгууль 
чөлөөтэй, шударга, ил тод  болсон (ямар ч сонгууль төгс бус байдаг гэдгийг 
санан) гэж үзсэн тохиолдолд хүчирхийлэл гарах магадлал бага бол сонгууль 
шударга бус явагдсан, санаатайгаар хууран мэхэлсэн хэмээн үзсэн тохиолдолд 
энэ магадлал өндөр байна. Харамсалтай нь сонгуулийн төв байгууллагуудад 
энэ асуудлыг зохицуулах чадавхи, улс төрийн хувьд төвийг сахисан байр 
суурь ихэвчлэн байдаггүй. Сонгуулийн байгууллага улс төрийн намууд 
сонгуулийн үр дүнг хүлээн зөвшөөрөх дур хүсэл багатай орчинд үйл 
ажиллагаагаа явуулдаг. Ийм нөхцөлд хичнээн чадвартай, хараат бус 
сонгуулийн төв байгууллага сонгуулийг хууль ёсны дагуу явуулсан байлаа ч 
улс төрийн намуудын зүгээс өдөөн хатгасан хүчирхийллийг зохицуулах 
түүний чадавхи хязгаарлагдмал байна.  
 
Эцэст нь, сонгуулийг чөлөөт, шударгаар явуулах нь түүнийг удирдан зохион 
байгуулах технологийн зэрэгцээ засгийн газрын дэмжлэг, улс төрийн 
намуудын төлөвшлөөс ихээхэн хамаардаг.        

3. Сонгуулийн мөчлөг ба хүчирхийлэл 
 
Оролцогчид нь тоглоомынхоо дүрмийг зөвшөөрөөгүй нөхцөлд улс төрийн 
шилжилтийг дан ганц сонгуулиар зохицуулах нь хангалтгүй юм. Ийм нөхцөлд 
хуурай өвсөнд гал асаахын нэг адил  сонгууль өөрөө эрх мэдлийг тайван 
замаар шилжүүлэхийн оронд хүчирхийлэл, зөрчилдөөнийг хялбархан өдөөгч 
болдог.  Пакистаны улс төрийн удирдагч Баназир Бхуттог 2008 оны нэгдүгээр 
сард (хожим хойшлогдсон) болох ширүүн сонгуульд өрсөлдөх кампанит ажлаа 
явуулж байхад нь 2007 оны 12 дугаар сарын 27-нд амь насанд нь халдсан 
болон Ираны 2009 оны сонгуульд ялсан Ерөнхийлөгч Махмуд Ахмадинежад 
сонгуулийг луйвардсан хэмээн эсэргүүцсэн жагсаалын үеэр хэд хэдэн хүн 
алагдсан жишээг дурдаж болно. 
 
Сонгууль өөрөө хүчирхийлэл өдөөж болохыг эс үгүйсгэхийн зэрэгцээ тэр нь 
улс төрийн шилжилтийг оролцоо бүхий, тайван замаар хийх боломж олгодог 
чухал хэрэгсэл болохыг ойлгох хэрэгтэй. Сонгуулийн үйл явц гэдэг нь олон 
нийтийн яриа хэлцэл өрнүүлэх замаар нийгмийн зөрчлийг зохицуулах, 
сонгуулийн дүрмийн дагуу удирдагчдыг хууль ёсоор сонгох тухай асуудал 
юм. Ардчиллын хөгжлийн үндэс буюу ардчиллын зарчмын дагуу иргэд 
шударга сонгуулиар дамжуулан дуу хоолойгоо хүргэсэн хэмээн үзсэн 
тохиолдолд тэд сонгуулийн үр дүн болон сонгуулиар байгуулагдсан засгийн 
газрын хууль ёсны (легитим) байдлыг хүлээн зөвшөөрч түүнд бодлого, 
хөтөлбөрөө хэрэгжүүлэх боломж олгодог.3 
 
Урт хугацааны гантай, халуун зун хадлангийн талбайд гал авалцахаас 
сэргийлэхийн тулд мөчлөг бүхий бодлого, журам мөрддөгийн нэг адил 
сонгуулийн мэргэжилтнүүд, түүний дотор НҮБХХ чөлөөт, шударга, тайван 
сонгууль явуулах зорилтыг хангахын тулд сонгуулийн төлөвлөлтөд нэг 
удаагийн үйл явдалд чиглэсэн бус, харин мөчлөгийн хандлага баримтлах 
боллоо.4 Энэ хандлагын дагуу  сонгуулийн мөчлөгийг харилцан хамаарал 
бүхий гурван шатанд хувааж байна. Үүнд сонгуулийн өмнөх шатанд 
төлөвлөлт, сургалт, бүртгэл зэрэг сонгуульд бэлтгэх ажил; сонгуулийн шатанд 
нэр дэвшүүлэх, санал хураах, үр дүнг зарлах; сонгуулийн дараах шатанд 
дүгнэлт хийх, стратегийн төлөвлөгөө боловсруулах, эрх зүйн шинэчлэл хийх 
зэрэг үйл ажиллагаа хамаарч байна. 
 

                                           
 
3 Elkit J & Svensson P, ‘What Makes Elections Free and Fair’, Journal of Democracy vol. 8, no. 3, 
1997; Finley SA, ‘An Identity-based Understanding of Intergroup Conflict’, Contemporary Justice 
Review, 2010.  
4 Other electoral assistance organizations also use a cyclical approach to addressing conflict and 
violence in elections. See, for example, Bardall G, ‘A Conflict Cycle Perspective on Electoral 
Violence: Taking the Long and Broad View on Electoral Violence’, Monday Developments, 2010, 
accessed at http://www.ifes.org/Content/Publications/Articles/2010/A-Conflict-Cycle-Perspective-on-
Electoral-Violence.aspx. 

Мөчлөгийн хандлага нь мөн сонгуулийн хүчирхийлэл хэзээ, ямар хэлбэрээр 
гарч болохыг заах хэрэгсэл болно. Жишээлбэл, айлган сүрдүүлэх, заналхийлэх 
явдал сонгогчдын нэрсийн жагсаалт гаргах буюу сонгуулийн өмнөх шатанд 
гарч болох бөгөөд сонгуулийн үед хүчирхийлэл гарсан, эсвэл хүчирхийлэл 
гарна гэсэн айдсын улмаас иргэд санал өгөхөөс татгалзан сонгуулийн ирцийг 
бууруулж болно. Сонгогчид сонгуулийг хууль бус, эсвэл будлиантай болсон 
гэж үзсэнээр хүчирхийлэл сонгуулийн дараа гарч болно.  
 
Хүчирхийллийг сонгуулийн мөчлөгийн эргэн тойронд авч үзэх нь сонгуулийн 
хүчирхийллийг бүх талаас нь ойлгох давуу талтай юм. Сонгуультай холбоотой 
хүчирхийлэл, аллагын талаарх тусгай илтгэгчийн 2010 оны тайланд 
дурдсанаар нийт хүчирхийллийн дөнгөж 11 хувь нь сонгуулийн өдөр гарсан 
бол сонгуулийн өмнөх шатанд 46 хувь, сонгуулийн дараах шатанд 43 хувь нь 
гарчээ.5 Зөвхөн сонгуулийн өдөр гарах хүчирхийллээс урьдчилан сэргийлэх нь 
ихэвчлэн сонгуулийн өмнө ба хойно гурван сарын хугацаанд гардаг 
хүчирхийллийн тохиолдлуудыг алдахад хүргэж байгааг дээрх баримт харуулж 
байна. 

 
 

 
4. Сонгуулийн хүчирхийллийн холбогдох талууд   

 
Сонгуулийн мөчлөгийн хандлага нь сонгуулийн хүчирхийлэл үйлдэгч ба эсвэл 
түүний хохирогч байж болох өргөн хүрээний холбогдох талуудын тухай 
ойлгоход тусалдаг. Сонгууль зохион байгуулах байгууллагаас гадна улс 
төрийн хүчнүүд, засгийн газрын байгууллагууд, хууль сахиулах байгууллага, 
иргэний болон хэвлэл мэдээллийн бүлгүүд, шашны байгууллага, оюутны 
хөдөлгөөн бүгд тухайн орны сонгуулиар дамжуулан ардчиллыг бэхжүүлэх үйл 
хэрэгт эерэг ба сөрөг аль аль нөлөөтэй байдаг.6 Азийн долоон оронд хийсэн 
судалгаанд сонгуулийн хүчирхийлэл үйлдэх, эсвэл түүнээс урьдчилан 
сэргийлэхэд чухал нөлөөтэй дараах бүлгүүдийг онцолсон байна. Хэвлэл 
мэдээллийн хэрэгсэл (ХМХ) хүчирхийлэлд нөлөөлсөн баримт судалгаанд 
хөндөгдөөгүй учир ХМХ-ийн үүргийн талаар шинжилгээ хийгээгүй болно. 
Гэхдээ ХМХ сонгуулийн тухай үнэн зөв мэдээлэл тараах чухал үүрэгтэй 
болохыг тэмдэглэх хэрэгтэй. ХМХ улстөржсөн, эсвэл хариуцлагагүй бол 
сонгуулийн үйл ажиллагаанд итгэх итгэлийг бууруулж, тогтвортой бус 
байдлыг нэмэгдүүлж болно.  
 
 
 

                                           
 
5 Alston P, ‘Report of the Special Rapporteur on Extrajudicial, Summary or Arbitrary Executions: 
Election-related Violence and Killings’, 2010.  
6 http://www.ifes.org/Content/Publications/Articles/2010/A-Conflict-Cycle-Perspective-on-Electoral-
Violence.aspx 

4.1. Сонгуулийн байгууллагууд 
 
Сонгуулийн байгууллагуудыг байгуулах болон тэдний үйл ажиллагаа, бие 
даасан байдлыг хангах эрх зүйн орчин сонгуулийн хүчирийлэлд шууд 
нөлөөтэй байж болно. Сонгуулийн байгууллага нь шударга, хараат бус, үр 
ашигтай, мэргэжлийн, ил тод байдалтай холбоотой бүх асуудлын тулгуур юм.7 
Чадавхи, эрх мэдэл дутагдалтай, эсвэл шударга бус ажиллагааны улмаас 
эдгээр зарчмын аль нэг нь зөрчигдсөн тохиолдолд хардах, үл итгэх байдал 
үүсч, улмаар хүчирхийлэлд хүргэдгийг мөргөлдөөний дунд өрнөсөн 
сонгуулиуд харуулж байна. Жишээлбэл, Пакистаны Сонгуулийн хороог 
үндсэн хуулийн болон эрх зүйн маш сайн хүрээтэй боловч бие даасан байдлаа 
хадгалж, шударга ажиллаж чадаагүй хэмээн буруушаажээ. Эзэрхэг засгийн 
газрын шахалт, арга зальд автагдсаны улмаас сонгуульд итгэх олон нийтийн 
итгэл үгүй болж, сонгуулийн ирцээр Пакистан Өмнөд азид хамгийн багад 
ордог ажээ. Ялангуяа баруун хойд хязгаарын мужуудад улс төрийн намууд 
эмэгтэйчүүдийн сонгуулийн эрхийг зөрчсөнийг Сонгуулийн хороо 
шийдвэрлэж чадаагүй учир ирц туйлын хангалтгүй байжээ. 
 
 

4.2. Улс төрийн намууд 
 
Улс төрийн ашиг сонирхлыг дамжуулагч, нэгтгэгч, илэрхийлэгч гэдэг утгаар 
улс төрийн намууд ялангуяа соёл, хэл, шашин, бүс нутгийн хувьд хуваагдмал 
нийгэмд зөрчлийг зохицуулахад чухал үүрэг гүйцэтгэдэг. Намууд нь 
төлөвшөөгүй, ардчиллын үнэт зүйлсийг баримталдаггүй, сонгуулийн 
тогтолцоо үр нөлөө муутай, улс төрийн намуудын тухай хууль хэрэгждэггүй 
бол улс төрийн намууд хэдхэн элит бүлгийн явцуу ашиг сонирхолд үйлчилж, 
нийгмийн хагарлыг зузаатгаж, эмэгтэйчүүдийг гадуурхан, эрх мэдэл олж 
авахын тулд хагалан бутаргах бодлого явуулдаг. Балбад иргэний дайн 2006 
онд дууссаны дараа улс төрийн намуудын дунд “ялагч бүхнийг авна” гэсэн 
сэтгэхүй хүчтэй байв. Үүсгэн байгуулах хурлын 2008 оны сонгуулийн өмнө 
хууль бус зэвсэгт бүлгүүдийг хянах зорилгоор зорчих эрхийг хязгаарласан 
боловч сонгуулийн кампанит ажлын үеэр бүх намын зүгээс сонгуулийн үр 
дүнд нөлөөлөхийг санаархан айлган сүрдүүлэх, заналхийлэх замаар 
хүчирхийлэл үйлдэх нь нэмэгджээ. Ийм таагүй орчны улмаас эмэгтэй нэр 
дэвшигчид кампанит ажлыг орхиход хүрсэн байна. 
 
Судалгаанаас харахад намын үр нөлөөтэй тогтолцоог хэвшүүлэхэд дөрвөн 
хүчин зүйл нөлөөлж байна. Үүнд: намуудын өрсөлдөөн тогтмол эсэх, 
намуудын нийгэм дэх үндэс суурь гүнзгий эсэх, намууд ба сонгууль нь эрх 
баригч хэн байхыг тодорхойлох арга хэрэгсэл гэдгийг өргөн хүрээнд хүлээн 

                                           
 
7 Lyons T, ‘Demilitarizing Politics: Elections on the Uncertain Road to Peace’, Lynne Rienner Pub., 
2005. 

зөвшөөрсөн байдал, намын дотоод зохион байгуулалт хүчтэй эсэх болно.8 
Эсрэгээр, намын тогтолцоо төлөвшөөгүй, сул тохиолдолд улс төрийн намын 
байгууллага ерөнхийдөө сул, сонгуулийн тогтворгүй байдал өндөр, намуудын 
нийгэмд эзэлсэн байр суурь хангалтгүй, намуудын болон сонгуулийн 
кампанит ажилд хувь хүмүүс давамгайлдаг. Филиппинд намын тогтолцоо сул 
учраас гэр бүл, ойр дотны холбоотноос бүрдсэн улс төрийн угсаа 
залгамжлагчид завшдаг ажээ. Сонгуульд өрсөлдөхөд асар их мөнгө, засгийн 
газар болон сонгуулийн байгууллага, тэр ч байтугай бүр цагдаа, 
цэргийнхэнтэй хэлхээ холбоо шаарддаг тул улс төрийн угсаа залгамжлал нь 
гадуурхагдсан бүлгүүдийг сонгууль, улс төрийн үйл явцад бүрэн оролцоход 
саад учруулдаг.    
 
 

4.3. Улс төрийн намыг дэмжигчид 
 
Хэд хэдэн жишээнд улс төрийн намыг дэмжигчид нь хүчирхийллийг гол 
өдөөгч, үйлдэгчид байжээ. Ихэнх тохиолдолд тэд төрийн болон намын 
удирдлагаас илүү ялангуяа сонгуулийн кампанит ажлын үеэр улс төрийн 
өрсөлдөгчдөдөө чиглэдэг байна. Одхикар гэдэг хүний эрхийн байгууллагын 
мэдээлснээр, Бангладешийн 2008 оны сонгуулийн үеэр өрсөлдөгч хоёр гол 
намын дэмжигчид ихэнх хүчирхийллийг үйлджээ. Тус хоёр нам нийлээд 
сонгуультай холбоотой бүртгэгдсэн хүчирхийллийн 90 хувь, үүний дотор олон 
нийтийн газар гарсан тохиолдлын 80 хувь, бие мах бодь, өмч хөрөнгөд 
халдсан хадлагын 77 хувийг эзэлжээ.9 Иймд улс төрийн намын үүрэг чухал 
бөгөөд намын удирдлага нь дэмжигчдээ хянах чадвартай байх хэрэгтэй. Үнэн 
хэрэгтээ улс төрийн удирдлагууд ширүүн үг яриагаараа дэмжигчдийг санаатай 
болон санаандгүй турхирах нь элбэг байдаг. 
 
 

4.4. Хууль сахиулах болон аюулгүй байдлын албад 
 
Сонгууль эмх замбараатай явах, эсэхэд шийдвэрлэх хүчин зүйл нь төр өөрөө 
буюу ялангуяа түүний цэрэг, цагдаагийн аппарат юм. Эмзэг улс орнуудад 
сонгогч, нэр дэвшигч, сонгуулийн ажилтан, ХМХ-ийн ажилтан, ажиглагч 
зэрэг сонгуульд холбогдох талууд; санал хураалтын дүн, бүртгэлийн тоо 
баримт, сурталчилгааны материал зэрэг сонгуулийн мэдээлэл; сонгуулийн 
хэсэг, тоолох байр зэрэг сонгуулийн байр; улс төрийн цуглаан зэрэг 
сонгуулийн мөчлөгийн үйл явдлуудыг хамгаалахад төрийн байгууллага, 
аюулгүйн алба чухал үүрэгтэй. Гэвч аюулгүйн албад нь намын талыг 
баримталсан, эсвэл авлигад автсан хэмээн үзэгддэг бол тэд эмх замбараатай 

                                           
 
8 ‘Building Democratic Institutions: Party Systems in Latin America’, Mainwaring S & Scully TR 
(eds), Stanford University Press, 1995. 
9 Odhikar & International Foundation for Electoral Systems (IFES), ‘Final Report on Election 
Violence in Bangladesh’, Election Violence, Education and Resolution, Dhaka, 2009. 

байдал тогтоохоосоо илүү хүчирхийллийг өдөөдөг. Үүнийг шийдвэрлэхийн 
тулд зарим оронд цэрэг, цагдааг сонгуульд оролцохыг хориглож, дүрэмт 
хувцастай албадыг сонгуулийн өдөр ажиллахгүй байхыг зөвлөдөг. Зарим 
оронд арми сонгуульд оролцдог боловч сонгуулийн байгууллагын тэргүүн нь 
зэвсэгт хүчний ерөнхий командлагчийн үүргийг түр гүйцэтгэх зэрэг тусгай  
зохицуулалтын дор ажилладаг.10 Филиппинд сонгуулийн хүчирхийлэл гарч 
болзошгүй газруудыг сонгуулийн өмнө тогтоож, Сонгуулийн хорооны шууд 
хяналтын дор цэрэг, цагдааг ажиллуулдаг байна.  
 
Аюулгүйн алба сонгуулийн үеэр тусгай үүрэг гүйцэтгэхийн зэрэгцээ 
сонгуулийн мөчлөгийн бусад шатанд чухал нөлөөтэй байдаг. Жишээ нь 
Тайландад 2010 оны 4-5-р сард улс төрийн болон сонгуулийн өөрчлөлтийг 
шаардсан улс төр, нийгмийн хөдөлгөөний жагсаал аюулаас хамгаалах албатай 
мөргөлдсөнөөр 75 хүний амь хохирч, 1000 гаруй хүн шархадсан билээ. 
 
 

4.5. Хууль бус зэвсэгт бүлгүүд 
 

Төрөөс аюулгүй байдлыг хангах албан ёсны байгууллагуудаас гадна улс 
төрийн мөргөлдөөн удаан үргэлжилсэн орнуудад сонгуулийн хүчирхийллийг 
үйлдэгч бусад гол этгээдийн нэг нь хууль бус зэвсэгт бүлгүүд байдаг. Зэвсэгт 
бүлэг улс төрийн зорилгодоо сонгуулийн хүчирхийллийг ашиглаж болно. 
Хөлсний алуурчид, хувийн арми янз бүрийн байдлаар үүсэх боловч тэд гол 
төлөв аль нэг улс төрчийн аюулгүй байдлыг хамгаалах, эсвэл бие 
хамгаалагчаар ажиллагаагаа эхэлсэн байдаг. Заримдаа гэмт хэрэг, алан 
хядагчдын бүлэгтэй холбоотой байсан цэрэг, цагдаагийн ажилтнууд албан 
үүргээ орхиж, улс төрчдийн хамгаалалтын албанд нэгдэх нь бий. Ихэнх 
тохиолдолд хувийн цагдаа нь нутгийн иргэдийг айлгадаг гэмт бүлэг, 
дээрэмчдийн толгойлогчид байдаг. Эдгээр бүлгийг өрсөлдөгчийнхөө 
дэмжигчдийг айлган сүрдүүлэх замаар сонгуулийн байр сууриа бэхжүүлэхэд 
ашигладаг байна. 
 
Угсаатны мөргөлдөөний үед зорчих эрхийг хязгаарласан арга хэмжээ нь 
иргэдийн санал өгөх явдлыг боомилсон таагүй үр дүнд хүргэжээ. Шри Ланкын 
2005 оны Ерөнхийлөгчийн сонгуулийн үеэр Тамил Иламыг чөлөөлөх барс 
бүлэглэл тус улсын хойд, зүүн хэсэгт хүч хэрэглэн сонгуулийн ажиллагааг 
амжилттайгаар тасалдуулж чадсан юм. Филиппинд, хөлсний алуурчид, 
хамгаалалтын алба, хувийн арми, зэвсэгт босогчид сонгуулийн хүчирхийлэлд 
идэвхийлэн оролцдог бөгөөд булаан эзлэх, аллага, бие махбодийн халдлага 
хийх, айлган сүрдүүлэх зэргээр хүний амь хороох, шархдуулах, өмч хөрөнгө 
сүйтгэх олон гэмт үйлдэл хийжээ. 2001 оны Зэвсэгт хүчний тайланд 

                                           
 
10ACE Electoral Knowledge Network, http://aceproject.org/ace-en/focus/elections-and-
security/onePage. 

дурдсанаар Филиппинд болсон сонгуультай холбоотой хүчирхийллийн 80 
хувийнх нь ард 100 орчим хувийн арми байжээ.11 Зүүн Тиморт 1999 онд 
тусгаар тогтнолын төлөө бүх нийтийн санал асуулгын үеэр Индонезийн 
цэргийн хүчийг  дайчилсан бөгөөд үүнийгээ нуун далдлахын тулд нутгийн 
зэвсэгт бүлгүүдийг олноор нь хөлсөлж иргэдэд хүч хэрэглэсэн явдал гарчээ. 
 
 

4.6. Хэт туйлшрагч бүлгүүд 
 
Шашны хэт туйлшрагч бүлгүүд орчин үеийн түүхэнд гарсан олон 
хүчирхийлэл, түүний дотор сонгуулийн хүчирхийллийг өдөөгч гол этгээдийн 
нэг болсон нь ихээхэн анхаарал татаж байна. Улс төрийн өргөн зөвшилцлийг 
үл ойшоон явцуу эрх ашгийг төлөөлдөг бүлгийн хувьд шашны хэт 
туйлшрагчид өөр асуудал дэвшүүлдэг, өөр үзэл бодолтой хүмүүсийн эсрэг 
хүчирхийл хийхээр заналхийлж сонгуульд нөлөөлдөг. Пакистаны Баруун хойд 
хязгаарын мужуудад өндөр настан, шашны бүлгүүд, улс төрийн намууд 
эмэгтэйчүүдийг сонгуульд санал өгөх, нэр дэвшихийг хүчээр хорьдог байна. 
Лалын сүм хийдээс эмэгтэйчүүдийн оролцоо нь исламын эсрэг хэмээн үзэж, 
тэднийг санал хураах хэсэг рүү явахыг хүчээр зогсоохыг шийдвэрлэсэн 
тушаал, шашны зарлиг гаргасан жишээ байна. Бангладешд улс төр дэх 
эрүүгийн элементүүд улс төрийн зорилгодоо исламын шашныг сурталчилдаг 
хэт туйлшрагчдыг ашигладаг. Сүүлийн жилүүдэд энэ байдал Бангладешд 
шашны туйлшрал газар авч, 2005 оны 8-р сард 65 мужийн шүүх, захиргааны 
байгууллагад зохион байгуулалттай халдлага хийж 500 удаа бөмбөг 
дэлбэлжээ12. Энэ ажиллагаа Бангладешийн Жама’этул Мужахидин гэдэг 
байгууллагатай холбоотойг хожим тогтоожээ.  
 
 

4.7. Залуучуудын ба оюутны хөдөлгөөн 
 
Улс төр, нийгмийг шинэчлэх том үйлсэд залуучууд, оюутны хөдөлгөөн 
ихээхэн үүрэг гүйцэтгэдэг. 2005 оны байдлаар дэлхий дээр 15-25 насны 3 
тэрбум хүн байсан бөгөөд тэдний 61 хувь буюу гуравны хоёр нь Азид байна13. 
Хүн амын энэ том хэсэг нийгэм, эдийн засаг, улс төрийн хөгжилд оролцох 
боломжгүй, үр шимийг нь хүртэж чадахгүй, авлига, хүчирхийлэл ноёрхсон 
нийгэмд амьдарч байгаа бол тэд өөрсдөө хүчирхийллийг өдөөгч болох 
магадлалтай. 

 

                                           
 
11Patino P & Velasco D, ‘Election Violence in the Philippines’, Friedrich Ebert Stiftung, Philippine 
Office, 2004. 
12 International Crisis Group, ‘The Threat from Jamaat-ul Mujahideen Bangladesh’, International 
Crisis Group Report No. 187, 2010. 
13 http://www.unescap.org/esid/psis/publications/YouthRep/Youth%20Report.pdf. 

1997 оны Азийн санхүүгийн хямралыг даван туулах Индонезийн Шинэ 
дэглэмд бухимдсан олон нийтийн эсэргүүцэлд оюутны хөдөлгөөн гол үүрэг 
гүйцэтгэжээ. Эдгээр хөдөлгөөн засгийн газрыг санхүүгийн хямралыг даван 
туулах чадваргүй байгааг шүүмжилж, Ерөнхийлөгч Сухартог огцрохыг 
шаардсан жагсаалыг орон даяар зохион байгуулжээ. Жагсаал эхэндээ тайван 
байсан боловч жагсагчид, хүчний байгууллагын хооронд мөргөлдөөн гарч, эмх 
замбараагүй байдал газар авсны улмаас 1998 оны 5 сард Ерөнхийлөгч Сухарто 
огцорчээ. Бангладешд олон улс төрийн нам дэргэдээ мастаан, сантраши гэх 
“хүчирхэг эрс”-ийн удирдлага, дэмжлэгтэй залуусын фронттой байна. Намын 
орон нутаг дахь удирдлага нь ихэвчлэн мастаанууд байдаг бөгөөд тойрогтоо 
улс төрийн эрх мэдлээ хадгалахын тулд мастаануудыг ивээн тэтгэдэг хэмээн 
улс төрийн удирдагчдыг буруушаадаг. Эдгээр байгууллага нөлөөллөө тогтоож, 
сонгуульд ялахын тулд нийгмийн гүнд нэвтрэн ордог байна. 
 
 

5. Сонгуулийн хүчирхийллээс урьдчилан сэргийлэх нь    
 
Сонгуулийн мөчлөгийн турш зөрчлийг багасгах өргөн хүрээний бодлого нь 
тухайн орны институцийн бүтэц, улс төрийн тогтолцоо, сонгуулийн хуулийг 
тойрсон байдаг. Улс төрийн хүчирхийлэл гардаг орнуудад дээрх гурван хүчин 
зүйлийн нэгдэл чухал ач холбогдолтой. Өмнө дурдсанчлан, эдгээр хүчин 
зүйлийн дээр улс төрийн нам, хүчнүүдийн сонгуулийн мөчлөг дэх оролцоо, 
сонгуулийн үр дүнг зөвшөөрөх чадвар, хүсэл сонирхлоос ихээхэн хамаарна. 
Энэ нь сонгуулийн байгууллагын хараат бус, ил тод, үр нөлөөтэй ажиллагааны 
талаарх бодит байдал болон төсөөлөлтэй зарим талаар холбоотой боловч 
сонгуулийг тайван замаар явуулахад ардчиллын зарчмуудыг хүндэтгэн үзэх 
улс төрийн соёл шийдвэрлэх үүрэгтэй. 
 
 

5.1. Институцийн бүтцийг тодорхойлох нь 
 
Улс төрийн тогтолцоог хэрхэн бүрдүүлэх нь янз бүрийн бүлэг, үзэл суртал, 
ашиг сонирхол ардчилсан системд тусгалаа олоход ихээхэн нөлөөтэй байдаг. 
Зарим тогтолцоо явцуу, хуваагдмал ашиг сонирхлыг дэмждэг үзэл суртлын 
талбар болж “ялагч бүхнийг авна” гэсэн хандлагаар сонгуульд ханддаг. Зарим 
нь өрсөлдөгч бүлгүүд нийтлэг ашиг сонирхлын төлөө хамтран ажиллах 
хөшүүрэг бүхий илүү өргөн хүрээний бодлого, үзэл суртлын талбар бий 
болоход тусалдаг. Тухайлбал, сонгуульд өрсөлдөж байгаа улс төрчдийг 
дэмжигчдээсээ илүү үндэстэн ястан, шашин, үзэл суртлын бүлгүүдийн 
саналыг татахын тулд тэдэнд хүрч ажиллах сонгуулийн хөшүүрэг бий болгох 
нь тэдэнд зөрчилтэй асуудлуудаар улс төрийн яриа хэлцэл өрнүүлэх боломж 
олгож, улс төрийн байр сууриа өргөжүүлэхийг шаарддаг. Сонгуулийн 
тогтолцооны  чухамхүү зорилго нь янз бүрийн бүлгээс гаралтай улс төрийн 

хүчнүүд өөрсдийн явцуу ашиг сонирхлоос цаадах нийтлэг эрх ашгийн төлөө 
байр сууриа нэгтгэх, зөрчил үүсч бий болоход нөлөөлж байгаа нийгмийн 
хуваагдлыг арилгах зорилтод нийцүүлэн тодорхойлоход оршдог.14    
 
Тайланд 1932 оноос хойш үндсэн хуулиа 18 удаа өөрчилснөөр сонгуулийн 
тогтолцоо ихээхэн хэлбэлзэлтэй явж иржээ. Энэ нь улс төрийн тогтворгүй 
байдал бий болох шалтгаан, түүний үр дагавар аль аль нь болж цэргийн хүчээр 
төрийн эргэлт хийсний улмаас засгийн газар олон удаа солигдоход хүргэж 
байв. Үндсэн хуулийн эдгээр өөрчлөлтийг зарим ажиглагчид ард түмэн төрөө 
хянах бус, харин төр нь ард түмнээ хянах хэрэгсэл болсон хэмээн үзжээ. Одоо 
хэр нь сонгуулийн тогтолцоо Тайландын янз бүрийн бүс нутгуудыг төлөөлж 
чадаж байгаа эсэх нь 2010 онд гарсан гудамжны ширүүн эсэргүүцэл, 2011 оны 
сонгуульд оролцсон бүх талыг санаа зовоосон гол асуудал хэвээр байсаар 
байна.    
 
 

5.2. Эрх зүйн тогтолцоо 
 
Сонгуулийн хууль тогтоомж нь хүч хэрэглэхийг хязгаарлах, сонгуулийн 
менежментийн байгууллагын үүрэг, эрх мэдлийг тодорхойлох, сонгуульд 
өрсөлдөгчдийг зохицуулах үүрэгтэй байдаг. Хууль шударга бус  (зарим 
этгээдэд давуу тал олгосон гэх мэт) гэсэн ойлголт бий болсон нөхцөлд 
сонгуулийн бүхий л үйл ажиллагааны хууль ёсны байдал алдагддаг. 
Сонгуулийн хууль тогтоомжид үзэн ядсан үг хэлээс зайлсхийх, хүчирхийлэл, 
туйлшралыг өдөөж болзошгүй бусад үйл ажиллагааг хориглох талаар 
зөвшилцсөн ёс зүйн дүрмийг тусгаж болно. 
 
Гэхдээ сонгуулийн хуулийг зөрчсөн тохиолдолд хариуцлага тооцох 
хангалттай дүрэм журам, эсвэл шийтгэл байхгүй бол хариуцлагаас мултардаг 
зуршил нь хүчирхийллээс сэргийлэх ямар ч сайн оролдлогыг нурааж чадна.15 
Гэхдээ хуулийг хангалттай мөрдүүлж байгаа сайн жишээг Филиппинээс харж 
болно. Үндэсний цагдаагийн газар галт зэвсгийг хориглон, хяналтын 
цэгүүдийг ажиллуулж, сэжиг бүхий хувийн зэвсэгт бүлгүүдэд хяналт тавьсны 
үр дүнд 2010 оны сонгуульд хүчирхийллийн тоог бууруулж чаджээ. 
 
 

5.3. Сонгуулийн маргааныг шийдвэрлэх 
 
Маргаан бол аливаа ил тод ардчилсан өрсөлдөөний зүй ёсны тал юм. Гэхдээ 
сонгуульд итгэх итгэлийг алдуулахгүй, хүч хэрэглэсэн зөрчилдөөн үүсгэхгүй 

                                           
 
14 Reilly B, ‘Political Engineering and Party Politics in Conflict Prone Societies’, Democratization 
vol. 13, no. 5, 2006, pp. 811–827. 
15 Höglund K & Jarstad AK, ‘Strategies to Prevent and Manage Electoral Violence: Considerations 
for Policy’, Policy and practice brief ‘Knowledge for Durable Peace (1)’, Uppsala University, 2010. 

байх үүднээс маргааныг үр нөлөөтэй шийдвэрлэж байх нь сонгуулийн үйл 
ажиллагаанд онц чухал байдаг. Сонгуулийн аль ч шатанд гарч болох асуудлыг 
зохицуулахад шаардлагатай маргаан шийдвэрлэх механизмыг эртнээс бий 
болгож, сонгуулийн хууль тогтоомжид маргаан шийдвэрлэх албан ёсны 
журмыг тодорхойлох хэрэгтэй. Маргаан шийдвэрлэх механизм бодитой, 
шударга байх нь сонгуулийн үйл ажиллагаа болон ардчиллын байгууллуудад 
итгэх олон нийтийн итгэлийг бий болгоход чухал ач холбогдолтой.   
 
 

5.4. Сонгуулийн ажиглалт ба мониторинг  
 
Сонгуульд итгэх олон нийтийн итгэлийг нэмэгдүүлэх, цаашлаад 
хүчирхийллээс сэргийлэхэд бас нэг чухал механизм нь сонгуулийн үед гарч 
болох булхай, хүчирхийллийн тохиолдлыг бүртгэх ажиглалт, мониторинг юм. 
 
Олон улсын ажиглагчаар төвийг сахисан, найдвартай хэмээн хүлээн 
зөвшөөрөгдсөн байгууллагууд ажилладаг бөгөөд тэрээр булхайг илрүүлж, 
сэргийлэх, сонгуулийн үр дүнд итгэх итгэлийг нэмэгдүүлэх, үр дүнг хүлээн 
зөвшөөрүүлэхэд олон улсын шахалт үзүүлэхэд тусалдаг. Дотоодын 
ажиглагчдын төвийг сахисан байр суурьт олон улсын болон үндэсний талууд 
зарим талаар итгэл үзүүлдэггүй ч тэд дотоодын нөхцөл байдлын талаар 
нарийн мэдлэгтэй, сонгуулийн булхайг илрүүлж, сэргийлж чадах хүмүүсийг 
олноор ажиллуулах чадвартай байдаг. Сонгуулийн ажиглагчид сонгуулийн 
өдрийн өмнө, хойно богино хугацаанд ажилладаг бол хүний эрхийн байдалд 
хяналт тавьдаг байгууллагууд хүчирхийллийн тухай мэдээллийг тогтмол 
цуглуулж, сонгуулийн өмнө, хойно илүү урт хугацаанд сонгуультай холбоотой 
эрхийн зөрчилд анхаарлыг хандуулдаг. Түүнчлэн сонгуулийн хүчирхийллийн 
тохиолдлуудыг бүртгэх, түүний шалтгаан, хохирогч, хүчирхийлэл үйлдэгч, 
хариу арга хэмжээ, хүчирхийллийн үр дагаврын талаар баримт мэдээлэл 
цуглуулдаг байгууллага ч байна. Энэ төрлийн мониторингийн дүнг дараагийн 
удаа хүчирхийлэл гарахаас сэргийлэх зорилгоор сонгуулийн хороо, засгийн 
газрын байгууллага, аюулгүйн алба, хэвлэл мэдээллийн хэрэгсэл, бусад 
холбогдох талуудад танилцуулдаг байна.16 Дотоод, гадаадын ажиглалт, 
мониторинг нь ил тод байдлыг хангах болон тохилдлуудыг илрүүлэх, бүртгэх 
замаар хүчирхийлэл үйлдэгчидтэй хариуцлага тооцох арга хэрэгсэл юм.17  
 
 
 

                                           
 
16 IFES Electoral Violence Education and Resolution: http://www.ifes.org/Content/Projects/Applied-
Research-Center/Cross-Cutting/Election-Violence-Education-and-
Resolution/Nav/About/Methodology.aspx.  
17 Fischer J, ‘Electoral Conflict and Violence: A Strategy for Study and Prevention’, Washington D.C., 
International Foundation for Electoral Systems, 2002. 

5.5. Сонгуулийн хүчирхийллийг бууруулах бусад арга хэмжээ 
 
Азийн долоон оронд хийсэн судалгаанд тусгайлан авч үзээгүй ч сонгуулийн 
хүчирхийллийг бууруулахад ашиглаж болох өөр хэд хэдэн стратеги байна. 
Юуны өмнө, ардчиллын соёлыг төлөвшүүлэх явдал бол сонгуулийн замаар 
оролцоонд түшиглэн улс төрийн шилжилт хийх тухайн орны чадавхийг 
хөгжүүлэхэд чухал ач холбогдолтой. Энд иргэний боловсрол чухал үүрэгтэй 
бөгөөд түүнийг боловсролын байгууллагын албан ёсны хөтөлбөр, эсвэл албан 
бус хэвлэл мэдээллийн стратеги, үүний дотор телевиз, радиогийн хөтөлбөрөөр 
дамжуулан олгож болно. Хэвлэл мэдээллийн хэрэгсэл сонгогчдын мэдлэгийг 
дээшлүүлэхэд идэвхтэй үүрэг гүйцэтгэж чадах боловч засгийн газрын, эсвэл 
улс төрчийн хяналтад байдаг бол явцуу ашиг сонирхлыг сурталчилж, улс 
төрийн хоосон яриаг дэвэргэж, ардчиллын үйл явцыг хойш татах гэмтэй билээ.  
 
Иргэний нийгмийн оролцоо нь иргэний болон сонгогчийн боловсролыг 
дэмжих, сонгуульд хяналт тавих, нэр дэвшигчид, улс төрийн намууд, 
намуудын дэмжигчдийн хоорондох зөрчлийг эвлэрүүлэн зуучлахад чухал 
үүрэг гүйцэтгэдэг. Энэ бүх арга хэмжээг сонгуулийн үйл ажиллагааг тодорхой 
болгох, түүнд итгэх итгэл бий болгох, хамгаалахад чиглэсэн сонгогчийн 
боловсрол, мэдлэгийг нэмэгдүүлэхэд ашиглаж болно. Сонгогчийн боловсролд 
ардчиллын үнэт зүйлс, саналаа хэрхэн өгөх, сонгуулийн аливаа үйл 
ажиллагаанд оролцогчдын мөрдөх дүрэм журмыг тогтоох, хүчирхийллийн 
болон бусад шалтгааны улмаас сонгуульд саналаа өгч чадаагүй сонгогчдын 
гомдлыг шийдвэрлэх сонгуулийн эрх зүйн механизм бий болгох зэрэг 
асуудлыг хамруулж болно. 

 
 

 
6. Ази дахь сонгуулийн хүчирхийлэл: Орнуудын жишээ    

 
6.1. Бангладеш 

 
Энэ судалгаанд 2006 онд түр хамаарагч ерөнхийлөгч ерөнхий зөвлөхийн үүрэг 
гүйцэтгэж байхдаа Бангладеш бол ерөнхийлөгчийн засаглалтай улс мөн 
хэмээн үндсэн хуулийн эсрэг мэдэгдэл хийснээс эхэлсэн улс төрийн хямралыг 
судалсан юм. Энэ хугацаанд Бангладешт хоёр гол намын улс төрийн буулт 
хийхгүй зөрүүд байдал болон нэр дэвшүүлэх, лиценз, бусад эрх мэдлийн төлөө 
намуудын дотоод өрсөлдөөний улмаас улс төрийн хүчирхийлэл нэмэгджээ. 
Хямралыг зогсоохын тулд сөрөг хүчин сонгогчийн нэрсийн жагсаалтыг 
(нэрсийн жагсаалтад байгаа хүний тоо бодит сонгогчийн тооноос 17.3 хувь 
илүү байсан нь томоохон булхайг харуулж байв) эргэж нягтлах, бие даасан 
сонгуулийн хороог шинээр зохион байгуулах, цагдаа, төрийн албанд 
цэвэрлэгээ хийхийг шаардсан юм. 
 
Дотоод, гадаадын улс төрийн шахалтад орсон ерөнхийлөгч 2007 онд онц 
байдал зарлан, ерөнхий зөвлөхийн үүргээсээ татгалзжээ. Мэргэжлийн 

хүмүүсээс бүрдсэн түр засгийн газрыг байгуулж, хямралыг түргэтгэсэн 
асуудлуудыг 2008 оны сонгуулийн өмнө шийдвэрлэх үүрэг өгчээ. Сонгуулийн 
хүчирхийллийг шийдвэрлэхийн тулд урьд өмнө үймээн тарьж байсан намын 
холбоотон бүлгүүдийг хориглож, кампанит ажлыг аюулгүй, тайван явуулах 
уур амьсгал бүрдүүлэхийн тулд нам, нэр дэвшигчдийн ёс зүйн шинэ дүрмийг 
мөрдүүлж, кампанит ажлын зарцуулалтад хязгаар тогтоож, нэр дэвшигчийн 
хөрөнгө орлогын мэдүүлэг болон эдгээрийг мөрдүүлэх заалт оруулж, сонгууль 
зохион байгуулах байгууллагын шударга ажиллагаатай холбоотой 
асуудлуудыг шийдвэрлэх зэрэг шинэчлэл хийсэн бөгөөд 81 сая сонгогчийн 
нэрсийн жагсаалтыг шинээр, үнэн зөв гаргажээ. 
 
Улс төрийн хямралын улмаас сонгуулийн тогтолцоог шинэчилснээр 2008 оны 
сонгуулийн үеэр хүчирхийлэл буурсан боловч гарсан тохиолдлууд нь улс 
төрийн намуудтай холбоотой хэвээр байв. Цаашид сайжруулахын тулд дараах 
зөвлөмжүүдийг санал болгож байна: 
 
• Улс төрийн намууд бие бие рүүгээ довтлох, өдөөн хатгасан үг хэрэглэхгүй 

байх, үүний оронд ёс зүйн дүрэм болон ард түмнийг төлөөлөх журмыг  
мөрдөх. 

• Бангладешийн Сонгуулийн хороог нэр дэвшигчдийн зарлагын тайлангийн 
үнэн зөвийг магадлах, эрэн сурвалжлах хөрөнгө нөөц, механизмаар хангах. 

• Сонгуулийн хороо нь сонгуулийн хууль тогтоомж, журмыг аливаа 
болгоомжлол, нэг талд давуу тал олгохгүйгээр чанд сахих чадавхитай 
байх.  

• Хороо нь нам, нэр дэвшигчийн сонгуулийн зардлыг хянах механизмтай 
болох, зөрчил гарсан тохиолдолд хуулийн зохих арга хэмжээ авдаг байх. 

• Сонгуулийн дүрэм журмыг зөрчсөн нэр дэвшигчийг жагсаалтаас хасах 
жишиг тогтоох. 
 

Ирээдүйд тулгамдаж байгаа асуудал нь 2007-2008 онд хэрэгжүүлсэн 
шинэтгэлийн үр дүн тогтвортой байлгахын тулд одоогийн сонгуулийн 
хорооны гишүүдийн бүрэн эрхийн хугацаа дуусмагц улс төрийн намууд, олон 
нийтийн бүрэн итгэлийг дааж чадахуйц шинэ гишүүдийг засгийн газар сонгох 
эсэхээс хамаарна. 
 
 

6.2. Энэтхэг 
 
Энэтхэгийн сонгууль хэдийгээр нийгмийн өргөн хүрээ, оролцоог хамардаг, 
улс төр дэх нийгмийн бүх хэсгийн төлөөллийг илүү хангаж чаддаг боловч 
Энэтхэгийн ардчилалтай зэрэгцэн сонгуулийн хүчирхийлэл нэмэгдэж байна. 
Энэ хандлага нь нийгэм, улс төрийн ээдрээтэй хүчин зүйлсийн нэгдэл, улс 
төрийн ноёрхлын төлөөх намуудын ширүүн тэмцлийн илрэл юм. 
Эмэгтэйчүүдийн квот тогтоосон хэдий ч улс төрийн энэ орчинд эмэгтэй нэр 
дэвшигчид эрчүүдтэй өрсөлдөхөд хүндрэлтэй байна. Нэг жишээ нь аль болох 

илүү олон суудал авахыг зорьж байгаа улс төрийн намууд эмэгтэйчүүдийг 
дэвшүүлж боломжоо алдах эрсдэл хүлээх сонирхолгүй байна. Энэ судалгаанд 
Энэтхэгийн Бихар муж улсад доод кастын гадуурхагдсан бүлэг сонгох эрхээ 
эдлэхийн төлөө хийсэн түүхэн тэмцлийг өгүүлэхийн өмнө Энэтхэгийн 
сонгуулийн систем, хууль тогтоомж, маргаан шийдвэрлэх механизмийг 
тоймлон үзүүлэв.  
 
Энэ нөхцөл байдалд сонгуулийн хүчирхийлэл нь ядуу, газаргүй иргэдийг эрх 
мэдэлжүүлэхийн төлөөх нийгэм, улс төрийн хөдөлгөөнийг даган гарчээ. Улс 
төрийн энэ хөдөлгөөн газрын эзэн-дээд кастын эсэргүүцэлтэй тулгарсан 
бөгөөд сонгуулиар дамжуулан эрхээ баталгаажуулах гэсэн оролдлого нь 1967-
1995 оны хооронд хүчирхийллийн олон тохиолдол гарах шалтгаан болжээ. 
Кастааар ялгаварлан гадуурах явдал, зөрчил намжсанаар аллага, сонгуулийн 
байранд довтлох, эсэргүүцэл, санал өгөхтэй холбоотой хүчирхийлэл 2000 оны 
муж улсын сонгуулиар буурсан байна. Сонгуулийн хүчирхийллийн цар хүрээ, 
хэлбэрийн талаар хувь хүмүүсийн бодлыг тандах фокус бүлгийн ярилцлага энэ 
шинжилгээний дүнг нотолжээ.  
 
Энэтхэг улс дэлхийн хамгийн том ардчиллын хувьд сонгогчдын оролцоогоор 
дэлхийд тэргүүлж, чөлөөт, шударга сонгууль явуулах талаар олон улсын 
хэмжээнд зөвлөгөө өгөх эх сурвалж болж байна. Дараах зөвлөмж нь 
гадуурхагдсан бүлгүүдийн улс төрийн эрхийг хангах, хүчирхийллээс 
сэргийлэх чадавхийг сонгуулийн тогтолцоонд бий болгоход чиглэж байна: 
 
• Сонгогчийн нэрсийн бүртгэлийг шинэчлэн гаргах, нэрсийн жагсаалтыг 

энгийн болгох, тогтмол хугацаанд шинэчилж байх. 
• Сонгуулийн хорооноос гаргасан ёс зүйн үлгэрчилсэн дүрмийг хуульд 

тусган, түүнийг зөрчсөн нэр дэвшигчид зохих хариуцлага хүлээлгэдэг 
байх. 

• Нэр дэвшигчдийн өгсөн мэдээллийн үнэн зөвийг тогтоох, худал мэдээлэл 
өгсөн, эсвэл мэдээллийг нуун дарагдуулсан нэр дэвшигчийг сонгуульд 
өрсөлдөхөөс хориглох систем тогтоох.  

• Сонгуулийн маргааныг шуурхай шийдвэрлэх тусгай шүүх бий болгох.  
• Сонгуулийн хороог сонгуулийн маргааныг шийдвэрлэх хагас шүүхийн эрх 

мэдэлтэй болгох. 
• Сонгуулийн үеэр улс төрийн намын үүрэг гүйцэтгэсэн сонгуулийн хэсэг, 

хорооны ажилтнуудад хариуцлага хүлээлгэх эрх зүйн зохицуулалтыг 
чангатгах. 

 
 

6.3. Индонез 
 
Индонезийн судалгаанд сонгуулийн хүчирхийллийг тулс улс тусгаар 
тогтнолоо зарласнаас хойших сонгуулийн түүхийн өөр хоорондоо ялгаа бүхий 
гурван үе шатны хүрээнд авч үзэв. Үүнд: хуучин дэглэмийн үе буюу 1945-

1966 он; шинэ дэглэмийн үе буюу армийн генерал засгийн эрхийг авч, нэр 
төдий сонгууль хийх болсон 1966-1998 он; шинэчлэгдэх буюу одоогийн үе 
юм. Энэ сүүлийн шатанд 1999, 2004, 2009 онд гурван сонгууль явагдсан 
бөгөөд ардчиллын үнэт зүйлсийг бүрдүүлэн хэвшүүлэх шилжилтийн үе 
хэмээн ойлгож болно.  
 
Индонезийн шууд бус сонгуулийн хуучин загварын үед хүчирхийлэл ихэвчлэн 
улс төрийн намууд, тэдний дэмжигчид, орон нутгийн эрх барих байгууллага, 
сонгогчдын  дунд гарч байв. Ерөнхийлөгч болон орон нутгийн удирдлагыг 
шууд сонгож байгаа өнөөгийн тогтолцоонд Сонгуулийн ерөнхий хороо (KPU), 
түүний орон нутаг дахь салбарууд хүчирхийлэл, зөрчилдөөний гол талбар 
болжээ. 2009  оны сонгуулийн маргаан шийдвэрлэх үйл ажиллагааг судалсан 
Картер төвийн судалгаанд сонгуулийн хууль ёсны байдлыг хадгалахын тулд 
шийдвэрлэх шаардлагатай чухал асуудлуудыг хөндөн гаргажээ. 2009 оны 
сонгууль харьцангуй тайван болсон ч сонгогчийг бүртгэхтэй холбоотой 
хүндрэл үүсч, 171 сая нэрийн бүртгэл будлиантай байжээ. Сонгуулийн тухай 
2008 оны хуульд захиргааны болон эрүүгийн зөрчлийг шийдвэрлэх 
механизмыг тусгасан боловч Сонгуулийн хорооны захиргааны хэрэг гэж үзсэн 
болон иргэний эрхтэй холбоотой шийдвэрийг шүүхээр шийдвэрлэх асуудлыг 
тусгаагүй байна. Картер төв, ардчиллын энэ үйл явцыг бэхжүүлэхийн тулд 
сонгуулийн мөчлөг дэх ажиллагааны ил тод, үнэн зөв байдлыг нэмэгдүүлж, 
хүчирхийлэл өдөөж болзошгүй авлига, эргэлзээг багасгахад чиглэсэн дараах 
зөвлөмжийг гаргажээ:  
 
• Сонгуулийн ажилтнууд, ялангуяа сонгуулийн хууль ёсны байдалд эргэлзээ 

төрүүлсэн асуудал гаргаж байсан санал хураах хэсгийн ажилтнуудад хийх 
сургалтыг сайжруулах. 

• Сонгогчийн нэрсийн жагсаалтыг жил бүр шинэчлэн, үнэн зөв бүртгэл 
хөтлөх, давхар санал өгөх, хий сонгогч, насанд хүрээгүй сонгогчийн 
бүртгэлээс сэргийлэх, хариуцлага тооцох эрх зүйн зохицуулалтыг 
чангатгах.  

• Сонгуулийн талаарх гомдлыг хүлээн авах, захиргааны болон эрүүгийн 
хэргийг хөөн хэлэлцэх хугацааг сунгах. 

• Сонгуулийн хорооны ачааллыг бууруулах, маргааныг түргэн шийдвэрлэж 
байхын тулд Баваслу (үндэсний хэмжээнд сонгуулийг хянах байгууллага), 
панваслу (муж, орон нутгийн сонгуулийг хянах байгууллага) нарт 
маргааныг эвлэрүүлэн зуучлах эрх олгох.  

• Баваслу, Панваслу нарт хэргийг үр нөлөөтэй мөрдөн шалгах боломж 
олгохын тулд хүн хүчний болон санхүүгийн тусламжийг цаг алдалгүй өгч 
байх.  

• Сонгуулийн маргаан шийдвэрлэх журмыг шинэчлэх цогц стратеги 
боловсруулж дараагийн сонгуулийн хуульд тусгах. 

6.4. Балба 

 
Энд Балба дахь сонгууль ба ардчиллын харилцан уялдааг судалж үзсэн бөгөөд 
сонгуулийн улс төрийн өрсөлдөөнд улс төрийн намуудын үүрэг, сонгууль 
төлөөллийн ардчиллын баталгаа болж чадахгүй байгаа талаарх шүүмжлэлд 
төвлөрөв. 2007 онд маоист бослого гарч хаант засаглалаас татгалзсан, 2008 
онд Үүсгэн байгуулах хурлын сонгууль болсон зэрэг Балбын ардчиллын 
ширүүн өрнөлд түүхэн шинжилгээ хийсний үндсэн дээр “ялагч бүхнийг авах” 
хандлагыг дэмжиж буй сонгуулийн тогтолцооны сул талыг гаргахыг зорив. 
Улс төр дэх мөнгөний нөлөө болон гэмт хэргийн өсөлтийг даган 1991 оны 
ерөнхий сонгуулиас эхлэн Үүсгэн байгуулах хурлын 2008 оны сонгууль 
хүртэл сонгуулийн хүчирхийлэл алхам алхмаар өсчээ.  
 
Үүсгэн байгуулах хурлын 2008 оны сонгуулийг угтан ялангуяа зэвсэгт 
бүлэглэл олноор байрласан өмнө зүгийн нам дор газрууд болон Тарай нутаг, 
улс төрийн намуудын зүгээс хүчирхийлэл, айлган сүрдүүлэлт, заналхийлэл 
гарч байсан зарим уулархаг нутагт зорчих эрхийг хязгаарлажээ. Бүх талаас 
хийх хүчирхийлэл, заналхийлэл сонгуулийн өмнөх кампанит ажлын үеэр улам 
эрчимжсэн юм. Сонгуулийн өмнөх үед аюулгүйн албанд чадавхи, эрх мэдэл, 
олон нийтийн дэмжлэг дутагдаж байв. Сонгуулийн маргаанаас сэргийлэх, 
шийдвэрлэх арга хэмжээ авч, үүний дотор улс төрийн намуудын ёс зүйн 
дүрмийг сахих, санхүүжилтийг ил болгох хууль, дүрэм журмыг гаргажээ. 
Гэхдээ эдгээр арга хэмжээ үр дүнд хүрээгүй бөгөөд Сонгуулийн хороонд ч, 
бусад байгууллагад ч эдгээр заалтыг хэрэгжүүлэх чадавхи байхгүй байв. 
Непалийн Сонгуулийн хороо засгийн газар болон улс төрийн намуудын зүгээс 
хүчирхийллийг өдөөхүйц сонгуулийн стратеги явуулж байгаад хяналт тавих 
эрх мэдэл, бие даасан байдал байхгүй хэмээн шүүмжлэлд өртжээ. Непал улс 
Үндсэн хуулиа тогтоох замаар төрийн бүтцийг үндсээр нь шинэчилж байгаа 
өнөө үед дараах зөвлөмжийг удирдлага болгон сонгуулийн тогтолцоог 
бэхжүүлэх боломж байна: 
 
• Сонгуулийн хороо нь үндсэн хуулийн дагуу бие даасан байгууллага 

боловч сонгуулийн үйл ажиллагааг сайжруулах талаарх түүний 
санаачилгыг улс төрийн намууд дэмжих.  

• Улс төрийн намуудын санхүүгийн үйл ажиллагаа ил тод, тодорхой байх 
шаардлагатай. Улс төрийн намаас нэр дэвшигчид бүгд хөрөнгө орлогын 
мэдүүлэг өгөх шаардлагыг хуульчилж, түүнийг даган биелүүлээгүй бол 
хуулийн хариуцлага хүлээлгэх. 

• Сонгуулийн ёс зүйн дүомийг хуульчлах, сонгуультай холбоотой бусад 
хууль тогтоомжийг хатуу мөрдөх. 

• Сонгуулийн хороонд сонгуулийн булхайтай холбоотой хэргийг 
шийдвэрлэх эрх мэдлийг өгөх.  

• Шинэ үндсэн хууль баталсны дараа сонгуулийн тойргуудыг шинээр 
байгуулахаар төлөвлөж байгаа бөгөөд энэ ажлыг шударга, улс төрийн 



23 

намуудын шахалтаас ангид хийх хэрэгтэй. Тойргийн хилийг шинэчлэн 
тогтоосны дараа Сонгуулийн хороонд сонгуулийн хэсгийг нэмж 
байгуулах, сонгуулийн явцыг ажиглах нэмэлт хөрөнгө шаардагдаж болно. 

• Шинэ засгийн газар Балба улсын иргэдийн хувьд аюулгүй орчин 
бүрдүүлэх,  хариуцлагаас мултрах явдал, авлигыг хязгаарлах эрх зүйт ёсыг 
сахиулахад анхаарлаа хандуулах шаардлагатай нь ойлгомжтой. 

 
 
 

6.5. Пакистан 
 
Энд Пакистан улс 1947 онд Британийн колониос ангижирч, тусгаар тогтнолоо 
олсноос хойших улс төрийн ээдрээтэй түүхийг авч үзэв. Уламжлалт феодалын 
нийгэм, ардчилсан хэм хэмжээ сул, орчин үеийн институци бүрдэж амжаагүй, 
ерөнхийлөгч, ерөнхий сайд, армийн командлагчийн хооронд эрх мэдлийн 
байнгын тэмцэл гарч байдаг энэ улсад 1958, 1969, 1977, 1999 онд тус тус нийт 
дөрвөн удаа төрийн эргэлт гарсан юм. Төрийн эргэлтээр тогтсон дэглэм 
Пакистаны тусгаар тогтнолоор замнасан 60 жилийн талаас илүүд эрх барьжээ. 
Энэ эмзэг түүх иргэд нь чөлөөт, шударга сонгуульд итгэхээ больж сонгуулийн 
ирц 1947 оны ерөнхий сонгуулиас хойш дунджаар дөнгөж 45 хувьтай, 
Сонгуулийн хороо нь эзэрхэг гүйцэтгэх засаглалын шахалт, нөлөөг сөрөх бие 
даасан байдал, эрх мэдэлгүй байдалд хүргэжээ. Чөлөөт, шударга сонгууль 
явуулахад, сонгогчийн нэрсийн жагсаалт үнэн зөв биш, сонгогчийг 
тодорхойлоход хүндрэлтэй, сонгуулийн маргааныг шийдвэрлэх, шийдвэрийг 
цаг алдалгүй хэрэгжүүлэх механизм сул, тойрогтоо тогтоосон дархлалаа 
алдахгүйн тулд тойргийн дээсийг шинэчлэх ажлыг улстөржүүлдэг, 
сонгуулийн хэсгийн ажилтнууд сайн бэлтгэгдээгүй, санал авах цэг, саналын 
хайрцагны аюулгүй ажиллагааг хангаагүй зэрэг олон саад тотгор байна. 
 
Энэ судалгаанд Баруун хойд хязгаар мужийн эмэгтэйчүүдийг санал өгөх, 
сонгуульд нэр дэвшиж өрсөлдөхийг хүчээр хориглосныг нийгэм, соёлын 
бүтэц, үнэт зүйл, эрчүүд давамгайлсан улс төрийн үүднээс авч үзэв. Эмэгтэй 
хүн нэр дэвших материал ирүүлэх, санал өгөхийг хориглох тухай гэрээнд 
таван том нам гарын үсэг зурж, тамга дарсан байна. Гэрээний талууд нэр 
дэвшихээр материалаа ирүүлсэн эмэгтэйчүүдийг нэрээ татаж авахыг 
шаардсан, сонгуулийн үйл ажиллагаанд эмэгтэйчүүдийг дайчлах, тэднийг 
дэмжихээ зогсоохыг иргэний нийгмийн байгууллагуудад сануулсан кампани 
өрнүүлэхээр заналхийлжээ. Тэд лалын сүм хийдээс эмэгтэйчүүдийн оролцоо 
нь исламын эсрэг хэмээн үзэж, тэднийг санал хураах хэсэг рүү явахыг хүчээр 
зогсоохыг шийдвэрлэсэн тушаал, шашны зарлиг гаргажээ. Үүний үр дүнд 
эмэгтэй нэр дэвшигчид болон тэдний гэр бүлийнхнийг дарамталж, сонгуульд 
өрсөлдөхөд нь шахалт үзүүлсэн байна. Энэ нөхцөл байдлыг арилгах талаар 
дараах зөвлөмжийг санал болгож байна: 

• Одоо хүчин төгөлдөр байгаа сонгуулийн хуулийг хэрэгжүүлэх, 
сонгуультэй холбоотой хэрэг, зөрчилд илүү хатуу шийтгэл ногдуулах.  

• Улс төрийн элитүүдийн эрх мэдлийг багасгаж, эмэгтэйчүүд, цөөнхийн 
эрхийг хамгаалах, тэдний улс төрийн оролцоог хангах талаар засгийн 
газрын үүрэг амлалтыг нэмэгдүүлэх. 

• Сонгуулийн хороо сонгуулийн үед захиргааны бүх чиг үүргийг 
хэрэгжүүлэх хэрэгтэй. Тэрээр гүйцэтгэх засаглалаас сонгуульд нөлөөлөх 
оролдлогыг таслан зогсоох хангалттай эрх мэдэл байх.  

• Сонгуулийн хороо бүртгэгдсэн гомдлыг илүү үр дүнтэй шийдвэрлэхийн 
тулд өргөдөл гомдлын явцыг хянах системтэй болох.  

• Сонгуулийн хороо санал өгөх байранд ялангуяа эмэгтэйчүүд, лалын 
шашинт бус хүмүүсийн аюулгүй байдлыг хангах арга хэмжээ авах. 

• Ялангуяа алслагдсан нутаг орон, омгуудад эмэгтэйчүүд хялбар очиж болох 
санал авах тусгай цэгийн тоог олшруулах. Тэнд бэлтгэгдсэн эмэгтэй 
ажилтнуудыг ажиллуулж, аюулгүй байдал, хувийн нууцыг хадгалах арга 
хэмжээ авах. Зохих хүлээлгийн болон ариун цэврийн өрөөг бий болгох.  

• Пакистаны эрүүгийн хуульд эмэгтэйчүүдийг санал өгөхийг зогсоосон 
үйлдлийг эрүүгийн хариуцлагад тооцох өөрчлөлт оруулах. Сонгуулийн 
хороо эмэгтэйчүүд саналаа өгөх, сонгуульд өрсөлдөхийг таслан зогсоохыг 
оролдсон аливаа хувь хүн, нэр дэвшигч, бүлгийн эсрэг хүчтэй, шуурхай 
арга хэмжээ авах шаардлагатай.  
 

 
6.6. Филиппин 

 
Филиппинд хийсэн судалгаанд онц байдлын дэглэм, улс төрийн угсаа 
залгамжлал, сонгуулийн луйвар, хүчирхийлэл зонхилсон сонгууль болон улс 
төрийн эрх мэдлийн түүхийг авч үзлээ. Филиппин нь гэр бүл, дотны 
холбоотноос бүрдсэн улс төрийн угсаа залгамжлалыг дэмждэг намын сул 
тогтолцоотой орон юм. Намууд нь иргэдийн оролцоог хангаж, тэдний эрх 
ашгийг төлөөлсөн хариуцлагатай төлөөлөл байхын оронд элитүүдийн эвсэл 
болж нэгдсэн байдаг. Намын сахилгыг мөрдүүлэх чадваргүй удирдагчид ба 
төрийн албан хаагчид нь ивээн тэтгэх, давуу байдал олгох, конгрессын 
гишүүний мөнгө тараах болон бусад хэлбэрээр ашиг хонжоо хайх замаар 
хууль тогтоох байгууллага, орон нутгийн дэмжлэгийг олж авдаг нь 
сонгуулийн хүчирхийлэлд хялбархан хүргэдэг.   
 
Сонгуулийн хүчирхийлэл, зүй бус практикийг багасгах зорилгоор Сонгуулийн 
хороо (COMELEC) хүчирхийлэл гарах өндөр магадлалтай газар, халуун цэгийг 
зарладаг болжээ. Эдгээр газарт аюулгүйн нэмэлт хүч томилох, зэвсэг агсахыг 
хориглохын зэрэгцээ орон нутгийн цагдаа, бусад аюулгүйн албадыг 
сонгуулийн хорооны шууд хяналтын халуун цэгүүдэд ажиллуулдаг болжээ. 
Эдгээр арга хэмжээний үр дүнд 1998 оноос хойш гарсан сонгуулийн 
хүчирхийлэл нь илүү нэг зорилтот бүлэг рүү чиглэх хандлагатай болжээ. 2010 
оны сонгуульд тодорхой нэр дэвшигч, кампанийн ажилтнууд руу довтлох, 

амийг нь хөнөөх, буудах зэргээр сонгуулийн хүчирхийллийг төлөвлөгөөтэй 
үйлдсэн байна. Гэхдээ Сонгуулийн хороо улс төрийн дарамтаас ангижраагүй 
бөгөөд заримдаа буулт хийх нь бий. Хорооны бүрэлдэхүүний дийлэнх нь улс 
төрийн томилгоот албан тушаал байдаг. Хорооны ихэнх нь орон нутгийн 
удирдлагын “сайн сэтгэлийн тусламж” болгон олгосон байранд байрладаг 
ажээ. Цэрэг, цагдаа улстөржиж, аль нэг нэр дэвшигчид тал засдагаас мөн 
асуудал үүсдэг.  
 
Зөрчлийг зохицуулахад тогтолцооны суурь шинэтгэл хичнээн ач холбогдолтой 
болохыг, мөн түүнчлэн сонгуулийн үйл ажиллагааны шударга байдлыг хангах, 
хүчирхийлэл, луйврыг багасгахад дэмжлэг үзүүлэх улс төрийн намуудыг  
төлөвшүүлэх шаардлагатай байгааг Филиппиний жишээ харуулж байна: 
 
• Сонгуулийн хороонд улс төрийн томилгоог зогсоож, мерит зарчмаар 

сонгосон ажилтнуудаас бүрдсэн мэргэжлийн алба болгох, цалин хөлсийг 
нэмэгдүүлж, ажилтнуудыг сургах.  

• Сонгуулийн хороонд сонгуулийн хууль, дүрэм журмыг хэрэгжүүлэхэд 
шаардагдах чадавхийг бий болгох.  

• Сонгуулийн хүчирхийлэл үйлдэгч иргэн ба улс төрч хэн ч бай, засгийн 
газрын байгууллага ч бай шүүхийн өмнө хариуцлага хүлээдэг байх 
нөхцөлийг Засгийн газар хангах.     

• Орон даяар түгсэн хувийн армийг тараах, зэвсгийг нь хураах талаар 
засгийн газраас шийдэмгий арга хэмжээ авах. 

• Засаглалыг сайжруулж, бүх түвшинд авлигыг бууруулах арга хэмжээг 
засгийн газраас хэрэгжүүлэх. Сонгуулийн хүчирхийллийн ихэнх нь 
засгийн газрын байгууллагад орж эрх мэдэл олж авахын тулд хууль бусаар 
айлган сүрдүүлэх, ивээн тэтгүүлэх гэсэн тэмцлээс үүдэлтэй байдаг. 

• “Улс төрийн намын тогтолцоог бэхжүүлэх болон бусад зорилгоор хөрөнгө 
хуваарилах тухай” Конгрессийн 3655 тоот төслийг шуурхай баталж, 
намуудыг  илүү өрсөлдөөнтэй болгож, бэхжүүлэх. 

• Төсөл батлагдмагц, Аудитийн хороо магадлан итгэмжлэгдсэн намууд 
төрийн санхүүжилтийг хэрхэн ашиглаж байгаа талаарх тайланг нягтлах. 

 
 
 

6.7. Тайланд  
 
Тайландын судалагаанд тус оронд 1932 онд ардчилал тогтсоноос хойш 
тогтолцоо нь ширүүн өрсөлдөөн, улс төрийн тогтворгүй байдал, сонгуулийн 
хүчирхийллийг хэрхэн бий болгож ирснийг авч үзэв. Парламентыг улс төрийн 
системийн салшгүй хэсэг, үр нөлөөтэй байгуулал хэмээн үзэж байгуулсан 
боловч төрийн эргэлтийн улмаас түүний үйл ажиллагаа тасалдаж, 1932 оноос 
хойш Үндсэн хуулиа нийт 18 удаа өөрчилжээ. 1997 оны Үндсэн хуулиар 
сонгуулийг зохион байгуулах, хянах чиг үүргийг Дотоод хэргийн яамны 
харьяа Мужийн захиргаанаас хагас шүүхийн эрхтэй бие даасан Сонгуулийн 



26 

хороонд шилжүүлсэн юм. Үндсэн хуулиар мөн төрийн эрх мэдлийг 
хэрэгжүүлэх үүрэгтэй Үндсэн хуулийн цэц, Дээд шүүх зэрэг хэд хэдэн бие 
даасан байгууллага байгуулжээ. Гэхдээ 1997 оны шинэтгэлийн дараа ч эрх 
баригч нам сонгуулийн хорооны гишүүдийг томилоход оролцож, бүх 
байгууллагад улс төрийн хувьд нөлөөлж ирсэн учраас эдгээр байгууллагыг бие 
даасан байдлаар ажиллуулах хүсэл сонирхол байгаа эсэхэд ноцтой эргэлзээ 
төрүүлэх болсон.  
 
Тайландын улс төрд асар их хөрөнгө оруулалт хийгддэг учраас нэр 
дэвшигчдийн гол хөшүүрэг нь санхүүгийн олз хайх явдал байдаг. Сонгууль нь 
эрх мэдэлтэй маш ойрхон холбоотой учраас бизнесийн сонирхолтой, хүчтэй 
өрсөлдөгчид ба хуучин улс төрийн үнэнч холбоотнууд ард түмнийг 
талцуулдаг байна. Улс төрийн дүр төрхийг нэр төрөө олж авах улс төр буюу 
гудамжны эсэргүүцэл, хүчирхийлэл, гудамж цэвэрлэгдсэний дараагаар 
зөвшилцөл, эвлэрүүлэх ажиллагаа, тодорхой бус амлалт удаан хугацаагаар  
үргэлжилдэг байдлаар тодорхойлж болох юм. Тус судалгаанд энэ хагарлыг 
Тайландад 2006 оноос хойш гарсан улс төрийн эсэргүүцэл, түүний эргэн 
тойронд болсон хүчирхийлэлтэй холбон шинжлэв. Ардчиллын төлөө ард 
түмний эвсэл (шар цамцтан), Дарангуйллын эсрэг ардчиллын нэгдсэн фронт 
(улаан цамцтан) сонгуульд оролцолгүйгээр, Засгийн газрын ордон, олон улсын 
нисэх онгоцны буудал, Бангкокийн бизнесийн төв дүүргийг хааж, улс төрийн 
өөрчлөлт хийх зорилгодоо хүрэхийг оролдсон. Хүчирхийллээс сэргийлэхийн 
тулд бүх талыг өрсөлдөөнт сонгуульд буцаан оруулж, хууль ёсны, хүлээн 
зөвшөөрөгдсөн системийн дагуу үр дүнг хүлээн зөвшөөрүүлэх талаар дараах 
зөвлөмжийг гаргаж байна: 
 
• 2011 оны сонгуулийн кампанит ажлыг тайван явуулж, үр дүнг нь хүлээн 

зөвшөөрөхийн тулд улс төрийн бүх нам Ёс зүйн дүрмийг мөрдөх.  
• Төрийн эрх мэдлийг хэрэгжүүлж байгаа хүмүүс, байгууллагуудад хяналт 

тавих үүрэгтэй Сонгуулийн хороо, бусад бие даасан бүх байгууллага 
хараат бус байдлаа хадгалж, тэднийг сонгон шалгаруулах, шийдвэрт 
нөлөөлөх аливаа улс төрийн оролдлогыг таслан зогсоох арга хэмжээ авах.  

• Сонгогчийн бүртгэлийг шударга хөтөлж, сонгуулийн булхай нь 
сонгуулийн үр дүнд нөлөөлөхгүй байх талаар арга хэмжээ авах.  

• Залилан мэхэлсэн бүх нэр дэвшигчид ижил үйлчлэх хариуцлагын 
механизмтай байж, эрх баригч нам засгийн газрын хөрөнгө, хүний нөөц, 
барилгыг урвуулан ашиглахаас сэргийлсэн хуулийг чанд мөрдүүлэх.  

• Зөрчил, бусад залилан мэхлэх үйлдлийг тогтоох чадавхитай болгохын тулд 
орон нутаг дахь сонгуулийн ажилтнуудад Сонгуулийн хорооноос нэмэлт 
сургалт явуулах. 

• Тэгш бус байдал байгаа тухай төсөөллөөс үүдэн хүчирхийлэл гардаг 
асуудлыг шийдвэрлэхийн тулд 1997 оны Үндсэн хуулиын дагуу эхэлсэн 
төвлөрлийг сааруулах шинэтгэлийг түргэтгэж, иргэдийн оролцоо, орон 
нутгийн амьдрал, хөрөнгө нөөцийг шийдвэрлэхэд тэдний хяналтыг 
нэмэгдүүлэх хэрэгтэй байна. 

7. Дүгнэлт 
 
Сонгуулийн хүчирхийллээс сэргийлэх гол нөхцөл нь сонгуулийн үйл 
ажиллагаа, түүний үр дүнд итгэх итгэлийг нэмэгдүүлэх явдал юм. Үүний тулд 
зөвхөн техникийн хөгжил, ил тод байдал хангалтгүй бөгөөд улс төр, эрх зүйн 
шинэчлэл, олон нийтийн болон иргэний нийгмийн өргөн оролцоо, боловсрол 
шаардлагатай. Филиппиний жишээнд үндэслэн судалгаанд авч үзсэн Азийн 
орнуудын ардчиллын төлөв байдал, сонгуулийн хүчирхийллийн дүр зургийг 
дараах байдлаар тодорхойлж болох юм.  
 

Засгийн газрууд, улс төрийн намууд, иргэний нийгмийн өмнө тавигдаж 
байгаа сорил нь сонгуулийн үйл явцын талаар олон нийтийн итгэл 
алдарсан, шүүмжлэлтэй байр суурийг залруулахад чиглэсэн шинэтгэл 
хийх явдал юм. Зөрчлийг зохицуулах, жендэрийн төлөөллийг хангах, улс 
төрийн намын тогтолцоог төлөвшүүлэх зэрэг тогтолцооны үндсэн 
эргэлт шаардаглаж байна. Үүнгүйгээр сонгуулийн үйл ажиллагаанд 
шударга байдлыг хангах, хүчирхийлэл, луйвар хэрэглэхийг багасгах 
боломжгүй юм. 

 
Зөвхөн Ази тивд төдийгүй дэлхийн дахинд тодорхой боловч тэр бүр анхаарал 
хандуулдаггүй нэг зүйл бол улс төрийн болон сонгуулийн асуудлууд өөр 
хоорондоо ээдрээтэй байдлаар уялдсан байдаг явдал юм. Ардчилал гэдэг бол 
улс төрчдийн хувь заяа сонгогчдоос хамааралтай байхыг хэлнэ, харин 
сонгуулийн тогтолцоог багалзуурдах юм сонгуулийн тогтолцоо хэлбэрийн 
хувьд үлдэх авч түүний ардчиллын суурь зарчмууд, оршихуйн шалтгаан 
(raison d’etre) нэр төдий үлдэнэ. Энэ байдал, дотоодын зөрчил нь улс төрчдийг 
ардчиллыг золиослон тогтвортой байдлыг тогтоож байгаа орнуудад бүр ч дор 
байна. Иймд сонгуулийн хүчирийллийг хязгаарлахын тулд сонгуулийн 
техникийн болон улс төрийн талыг хөндсөн шинэтгэл хэрэгтэй. Ялангуяа энд 
сонгуулийн булхай, хүчирхийлэл газар авсан орнуудад улс төрийн намууд 
туйлын чухал үүрэгтэй болно.  
 
Ялагч бүхнийг авна гэсэн хандлагыг хөхиүлэн дэмжлэг сонгуулийн 
тоготолцоотой орнуудад сонгуульд ялахын тулд хууль бус, хүчирхийллийн 
арга хэрэглэх нь түгээмэл байна. Гэхдээ Азид гарч байгаа нэг илэрхий 
хандлага бол сонгуулийн улс төр дэх ивээн тэтгэгч-тэтгэлэг авагчийн 
хоорондын харилцааны тал юм. Улс төрчдийн болон бизнес, гэмт бүлэглэл, 
нийгэмд нөлөөтэй хүмүүс зэрэг бусад төрийн бус оролцогчдын хэлхээ холбоо 
нь ард түмний дунд ардчиллын нэр хүндийг унагааж, харилцан хэлхээ холбоо 
бүхий сонгуулийн оролцогчид эрх мэдэл, давуу тал олж авахын тулд хуулиас 
гадуур үйл ажиллагаа явуулахад хүргэж байна.  

НҮБХХ нь өөрчлөлт шинэчлэлийг хөхиүлэн дэмжиж, хүн төрөлхтний 
сайн сайхны тусын тулд улс орнуудыг мэдлэг, туршлага, нөөцөөр 
дамжуулан холбоход туслалцаа үзүүлэх зорилго бүхий НҮБ-ын дэлхий 
дахины хөгжлийн сүлжээний байгууллага юм.  

Тус тайланг НҮБХХ, Монгол улсын Улсын их хурлын 
Төрийн байгуулалтын байнгын хорооны хамтран 
хэрэгжүүлж байгаа “Сонгуулийн тогтолцоогоор 
дамжуулан төлөөлөл, оролцоог хангах нь” төслийн 
дэмжлэгтэйгээр монгол хэлэнд орчуулав.  

 

 

 

  


